
НҰРЖАН Хапиза Есімханқызы,
Б.Оңтаев атындағы жалпы білім беретін мектебінің қазақ тілі мен әдебиеті пәні мұғалімі.
Түркістан облысы, Ордабасы ауданы

ШӘКІРТ ТӘРБИЕЛЕУГЕ МЕНІҢ ҚОСҚАН ҮЛЕСІМ...

Мемлекет өркендеу үшін халық сауатты, білімді болуы керек. Білім қоғамды дамытуға, адамдардың әлеуметтік жағдайын жақсартуға қызмет етуі қажет. Сондықтан жастардың білімі мен тәрбиесін күшейту мақсатында педагогтарымыз талмай қызмет жасап келеді. Болашақ жастардың ары таза, жаны мөлдір, жүрегі отты, өз елінің патриоты болып шығуы үшін мұғалімдер терең ізденістің қажет екенін түсініп, күні-түні бас қатырып, сабақтарының қызықты өтуіне жағдай жасап жатыр.
Сол жастармен жұмыс жасап жатқан мұғалімнің бірі – менмін. Әр үйдің еркесі мен серкесінің тілін тауып, оларға білім дәнін егу оңай шаруа емес. Бір баланың ата-анасы елгезек болып, баласына көп назар аударса, бір баланың ата-анасының қолы мүлдем бос емес. Әр оқушының түсінігі әр түрлі. Сондықтан солармен тіл табысу үшін үлкен төзімділік қажет, төзімділікпен қатар әр балаға әр түрлі көзқарас қажет, қажымай түсіндіре білудің өзі үлкен шеберлікті сұранып тұрады.
Ұстаз болу – жүрек жылуын, мейірім шуағын, адамгершілігік ұлылығын баланың бойына дарыту. Ұстаз болу – ата-анасындай болып тәрбие сыйлау.
«Білім, ол – шамшырағы жұрттың күнде, жанып ап, жаңылдырмас жеті түнде»-деп Жүсіп Баласағұни айтқандай мұғалімнің берген білімі балаларға өмірлік азық болары сөзсіз. Жақсы білім мен тәрбие алып шыққан шәкірт болашақта өмір майданында мойымай күресетін, алған дұрыс бағытынан таймайтын, қоғамға керек жақсы азамат болары анық. Шәкірт тәрбиелеуге менің қосқан үлесім қандай деген сұраққа ойлана отырып, үлесімнің зор екенін мақтанышпен айта аламын. Сабағыма түрлі жаңалықтар енгізіп, сабақ соңында оқушылардан: «Қандай жаңа ақпарат алдыңдар?», «Қиындық тудырған жерлері болды ма?», «Алған білімдеріңді қайда қолданасыңдар?»-деген сұрақтар арқылы баламен қарым-қатынасты нығайтамын. Әрине бұл бір ғана сабағымның көрінісі. Оқушыларымның болашақты жасайтын, білімді де білікті маман болғандығын қалаймын және сол үшін аянбай жұмыс жасаймын.

